5

[bookmark: _GoBack]NVO MEĐUNARODNI FESTIVAL KLAPA – PERAST

Upravni odbor NVO „Međunarodni festival klapa - Perast“ na sjednici održanoj dana  02.2.2026. god.  u Perastu usvojio je                        
PRAVILNIK  MEĐUNARODNOG  FESTIVALA  KLAPA  -  PERAST 
u daljnjem tekstu Pravilnik Festivala
Član 1.
Ovim Pravilnikom se uređuju takmičarski i revijalni dio Festivala. 
Član.2
                                                               Pravo učestvovanja 
Pravo učestvovanja imaju klape koje odabere Stručni  odbor Festivala u skladu sa Pravilnikom Festivala.  
Član  3 
Takmičarski dio Festivala
 Takmičarski dio Festivala je podijeljen na slijedeće kategorije:
a) Muške klape  
b) Ženske klape 
c) Mješovite klape 
d) Dječje klape   
e) Nova klapska pjesma                                                        
Član 4.
Sastav klape
Klape u svim kategorijama pjevaju  a cappella -  bez pratnje muzičkih instrumenata.
· Muška, odnosno ženska klapa je sastav od pet do devet pjevača istog pola. 
· Mješovita klapa je sastav od pet do devet pjevača u kojemu je odnos članova suprotnog pola određen prema internom dogovoru klape u svrhu klapskog umjetničkog izraza.
· Dječja klapa je skupina od pet do 9 pjevača, ne nužno istog pola, a za takmičarske programe Festivala podijeljene su u dvije dobne skupine:
1) Starost pjevača 9-14 godina. (Uzima se kao okvir zbog psihofizičkog razvoja djece i, sukladno tome, pjevačkog aparata koji ima specifične karakteristike u toj dobi)
2) Starost pjevača 15-19 godina (riječ je o zrelijim pjevačkim aparatima kojima ukupan psihofizički razvoj omogućuje suverenije izvedbe)
Ukoliko se u klapi nalaze pjevači koji pripadaju u obje skupine, kategorija klape se određuje prema brojčano prevladavajućoj dobnoj skupini. 
                                                        
Član 5.
Takmičarski repertoar i izvedba 

Stručni odbor Festivala može  u festivalskom Programu predvidjeti kvalifikaciona takmičenja  i donijeti posebne odredbe o njihovoj organizaciji koje je dužan predočiti  učesnicima u konkursnom postupku. 
Klape koje se takmiče u svim kategorijama osim u kategoriji Nova klapska pjesma izvode  po dvije  klapske pjesme od četiri prijavljene. 
Od pjesama koje se izvode na takmičenju, klapama učesnicama se preporučuje  da odaberu i izvedu  jednu “bokeljsku pjesmu”, odnosno skladbu ili narodni napjev u obradi za klapu koji su motivom vezani za područje Boke kotorske, crnogorsko primorje  ili šire zaleđe. Veliki broj ovih  pjesama je objavljen  na sajtu  Festivala, u rubrici “Notni zapisi”, gdje se nalaze partiture i tekstovi starijih, novijih, narodnih i autorskih pjesama. Klape su slobodne da odabranu  pjesmu aranžiraju, prilagode i obrade za klapsku izvedbu.
Kao drugu takmičarsku pjesmu, klapa učesnica izvodi izvornu narodnu ili autorsku, klapski aranžiranu  pjesmu, pri čemu jedna od dvije takmičarske pjesme može biti na  jeziku ili  posebnom  narječju  lokaliteta na kojem je pjesma ispjevana.     
Obrade pjesama popularne i zabavne muzike moguće je prijaviti i izvesti u takmičarskom dijelu natjecanja/takmičenja. Moguće je (od 4 naslova potrebna za prijavu) prijaviti samo jednu pjesmu ove vrste i ona ne bi trebala biti isključivi izbor klape za takmičenje. Ukoliko se na pjesmi ove vrste insistira, potrebno je da se ona tekstom, muzičkim jezikom i izrazom oslanja na mediteransku tradiciju zabavne muzike koja je tokom posljednjih desetljeća usvojena kao prikladan model za klapske obrade jer prilikom oblikovanja i izvedbe zadržava neke izražajne karakteristike upravo klapske muzike. Obrade na stranim jezicima (engleski, talijanski itd.), kao i obrade pjesama zabavne muzike koje ne odgovaraju izričajnoj i estetskoj tradiciji bliskoj klapskom idiomu bit će diskvalifikovane i klapama će biti predložen neki drugi izbor naslova za prijavu.
Nisu dozvoljene pjesme koje nose elemente nacionalne, vjerske i rasne netolerancije niti pjesme sa neprimjerenim tekstovima. 
Stručni odbor  Festivala  sugeriše da obrade popularnih pjesama  (šlageri, šansone, balade itd.) klape  izvode  u  revijalnom , a  ne  u takmičarskom  dijelu programa.                                                               
                                                                               Član 6.
Prijave

Klape prijavljuju svoje učešće na Festivalu  na osnovu Konkursa Festivala  objavljenog u sredstvima  informisanja (elektronski i štampani mediji i portal Festivala).

Formular Prijave  objavljen je na portalu Festivala.

Prijava obavezno sadrži:
   - Naziv i sjedište klape,  te imena članova i voditelja klape. 
   - Kontakt adrese i brojeve  na kojima odgovorna osoba može biti kontaktirana.
   - Naslove  prijavljenih  kompozicija  za nastup: 
                        
a) u  takmičarskim kategorijama muška, ženska i  mješovita klapa, (prijavljuju se četiri pjesme)  uz podatke o  autorima teksta, muzike i aranžmana (za narodne pjesme potrebno je navesti autora obrade, za klapske kompozicije autora muzike i teksta, a za obrade pjesama zabavne ili popularne muzike autora muzike, teksta i aranžmana za klapu)
b) u kategoriji  Nova klapska pjesma  se prijavljuju do dvije kompozicije  uz podatke o autorima  teksta i muzike (autor aranžmana se navodi samo u slučaju kada autor muzike nije ujedno i autor aranžmana)  
   
Uz prijavu  se posebno dostavljaju:
  - za klape koje do sada nijesu učestvovale na Festivalu klapa u Perastu – link dosadašnjih izvedbi, nastupa i sl.  ( na pr. YouTube) a najbolje, ako je moguće - audio snimak izvedbi jedne od četiri prijavljene kompozicije na CD-u ili nekom od audio formata koji se može dostaviti elektronskom poštom.
                        
-  za Novu klapsku pjesmu, klape treba da dostave posebno tekst i kompletnu partiture (najmanje u dva linijska sistema) na CD-u ili odgovarajućem formatu elektronskom poštom, uz  potpisanu saglasnost autora  teksta, muzike i aranžmana da se prijavljene nove pjesme mogu javno izvesti na Festivalu, da se mogu  štampati u festivalskim publikacijama, kao i da mogu biti objavljene u “Notnim zapisima” na Internet portalu Festivala.  
Tekst saglasnosti  je sastavni dio formulara  prijave.  

                                                                 Član 7.
Izbor klapa učesnica

Stručni odbor Festivala će izvršiti pregled prispjelih prijava klapa za redovno takmičenje najkasnije 7 dana nakon zaključenja Konkursa, a selekciju u kategoriji Nova klapska pjesma najkasnije 15 dana nakon zaključenja Konkursa.  
Član  8.
Potvrda učešća 

Nakon pregleda i obrade prispjelih prijava organizator Festivala će potvrditi učešće klapama koje su odabrane od Stručnog odbora Festivala i učiniti javnim informacije o klapama koje će učestvovati na predstojećem Festivalu kao  i  naslove kompozicija koje će se naći u Programu Festivala. 
Član 9.  
Stručni žiri i ocjenjivanje klapa
Stručni žiri broji tri do sedam članova i sastavljen je od muzičkih stručnjaka i poznavalaca vokalne muzike. Izbor članova žirija vrši Umjetnički direktor Festivala uz suglasnost Stručnog odbora. Isti je sastav stručnog žirija za kategorije muških, ženskih i mješovitih klapa, te za izvedbu Nove klapske pjesme. Poseban žiri može se formirati za kategoriju dječjih klapa. 
Umjetnički direktor Festivala određuje žiri u posebnom sastavu za kategoriju Nova klapska pjesma. To je žiri sastavljen od tri (3) stručnjaka u području kompozicije, glazbene teorije i vokalne prakse dokazanih umjetničkih rezultata, koji će donijeti ocjene i nagrade (3), kompozitorima novih prijavljenih pjesama u navedenoj kategoriji. 
Umjetnički direktor nije član žirija; on predlaže žiri Stručnom odboru i rukovodi radom žirija u svim etapama; usaglašava kriterije i posreduje u svim eventualnim stručnim pitanjima i problemima. Umjetnički direktor je stručni voditelj Festivala i osoba odgovorna za dosljedno provođenje dogovorenih kriterijuma natjecanja.
Osim uslova koji se traže  Konkursom za učešće na Festivalu i Konkursom za Novu klapsku pjesmu, kako je predviđeno članom 5 ovog Pravilnika, žiri će pri ocjenjivanju klapa uzeti u obzir sljedeće kriterijume: 
a) Intonacija 
b) Dinamika 
c) Glasovna ujednačenost 
d) Ritam 
e) Muzička vrijednost i  težina pjesama 
f) Interpretacija  
g) Izbor repertoara.
Ocjenjivanje klapa vrši se na pripremljenim glasačkim listićima brojčanim rasponom od 1 do 10 bodova s mogućom decimalnom podjelom. Pojedina klapa takmičar može dobiti samo jednu ukupnu ocjenu od pojedinog člana žirija. Ocjene žirija za svaku klapu se zbrajaju i donosi se konačna ocjena za klapu u vidu aritmetičkog prosjeka. Član žirija ne može dati potpuno istu ocjenu za dvije ili više klapa u takmičarskoj večeri. Član žirija nakon odslušane takmičarske večeri predaje popunjeni glasački listić i odlazi na konsultacije s ostalim kolegama žirantima i umjetničkim direktorom.  Žiri za kategoriju Nova klapska pjesma radi na konsultacijskoj osnovi i donosi sud o nagradama bez numeričkog iskaza ocjena. U slučaju nemogućnosti postizanja dogovora za nagrade za Novu klapsku pjesmu, umjetnički direktor donosi konačnu odluku o nagradama. Članovi žirija nisu obvezni, ali su svakako kolegijalno i u dobroj namjeri pozvani obrazložiti  svoje ocjene pojedinim klapama nakon završetka večeri i podjele nagrada.  
Odluke žirija su konačne i neopozive. 
Član 10.
Nagrade
Na Festivalu se dodjeljuju nagrade Stručnog žirija i publike za umjetničku izvedbu, nagrade kompozitorima i tekstopiscima za Novu klapsku pjesmu, posebne nagrade, priznanja i zahvalnice za sudjelovanje u programu Festivala. 
Odlukama Stručnog žirija se dodjeljuju:
- Nagrada "Peraški kampanio" u kategorijama muška, ženska , mješovita i dječja klapa za osvojeno prvo, drugo i treće mjesto prema ukupnom zbroju bodova članova Stručnog žirija.
- Klape učesnice konkurišu za nagradu publike: KAZADA. Dodjeljuje se po jedna nagrada publike za najbolju mušku, žensku, mješovitu i dječju klapu prema zbroju glasova publike na večeri izvedbe.
- Nagrada DEŠTREGOVI za najbolju debitantsku klapu Festivala. Dodjeljuje se po jedna nagrada prema ocjeni Stručnog žirija za mušku, žensku i mješovitu klapu. Nagrada se ne dodjeljuje u kategoriji dječjih klapa. 
- Nagrada PERAŠKI ŠKOLJI se dodjeljuje najboljoj crnogorskoj klapi na Festivalu. Dodjeljuje se po jedna nagrada prema ocjeni Stručnog žirija u kategoriji muških, ženskih, mješovitih i dječjih klapa. 

U kategoriji Nova klapska pjesma dodjeljuju se nagrade počasnog imena "Nikola Gregović", stručnog žirija i publike.
- Nakon provedenog konkursa i analize pristiglih kompozicija i tekstova Stručni žiri dodjeljuje prvu, drugu i treću nagradu "Nikola Gregović" najuspješnijim kompozitorima nove klapske pjesme.
- Stručni žiri dodjeljuje jednu nagradu počasnog naziva "Julije Balović"  za najbolji tekst Nove klapske pjesme.
- Klapama se, na samoj večeri izvedbe, dodjeljuje po jedna nagrada Stručnog žirija i publike ZA IZVEDBU nove klapske pjesme. Stručni žiri odlučuje o najboljoj izvedbi nove klapske pjesme najvećim brojem bodova, a publika najvećim brojem glasova te večeri. Nagrada Stručnog žirija za izvedbu nove klapske pjesme nosi počasno ime "Nikola Gregović" , kao i nagrada za kompozitore, a nagrada publike za izvedbu nove klapske pjesme nosi počasno ime "Milorad Vučetić".

Posebne nagrade i priznanja se po odlukama Upravnog odbora dodjeljuju zaslužnim pojedincima i institucijama za poseban doprinos u razvoju Festivala.
Zahvalnice za sudjelovanje u programu se dodjeljuju svim sudionicima Festivala.

Član 11.
Revijalni dio

Rukovodstvo Festivala posebno uređuje umjetnički program i sadržaj revijalnog dijela Festivala o čemu će blagovremeno obavijestiti klape učesnice .
Revijalni program klape, uz nešto slobodniji muzički izraz, takođe treba da bude u duhu klapske muzike kao i takmičarski dio programa.
Član 12.
Autorska prava
Festival prate elektronski mediji, radija i televizije koji tokom godine emituju snimke u skladu sa svojim programskim potrebama. Muzički sadržaj Festivala podliježe Zakonu o autorskom i srodnim pravima. Organizator, NVO MEĐUNARODNI FESTIVAL KLAPA – PERAST, će prijaviti sva izvedena autorska muzička djela PAM-u CG - organizaciji za zaštitu prava autora muzike Crne Gore. Autori će naknadu po osnovu emitovanja ostvarivati preko kolektivne organizacije.
U smislu navedenog, klape su dužne ispuniti uslove iz Prijave Festivala, iz člana 6. ovog Pravilnika, a u vezi dostavljanja potpisane saglasnosti autora zbog zaštite njihovih autorskih prava. 
Ukoliko klape učesnice ne dostave ove saglasnosti ta djela će biti odbijena.
Ukoliko dođe do mogućnosti da se snimljene kompozicije izvedene na Festivalu prenesu na nosače zvuka, CD ili DVD u komercijalne svrhe, organizator NVO MEĐUNARODNI FESTIVAL KLAPA - PERAST će sa autorima i klapama o tome sačiniti posebne ugovore. 
Član 13.
Pitanja koja nijesu obuhvaćena Pravilnikom, Stručni odbor rješava  po upitu, a po potrebi i u konsultacijama sa klapama u periodu do održavanja Festivala.
Ovaj Pravilnik je  donešen na osnovu  originalnog teksta 02.02.2013.g i naknadnih izmjena kako slijedi: 

Perast, 02.02.2013. god.   
Perast 14.02.2015 ( Izmjena Čl. 4. - Sastav mješovite klape)                   
Perast 14.02.2016 ( izmjena u  Čl.5 i Čl.6.) 
Perast 2.2. 2026 (izmjena Čl. 3, 4, 5, 6, 7, 9, 10, 11)                                               Upravni  odbor  Festivala
